
 

 

CABINET CYNGOR RHONDDA CYNON TAF 
Cofnodion cyfarfod hybrid y Cabinet gafodd ei gynnal Ddydd Mawrth, 20 Gorffennaf 2021 am 

11.00am  
 
 

Y Cynghorwyr Bwrdeistref Sirol – Aelodau o'r Cabinet – oedd yn bresennol:- 
 

Y Cynghorydd A Morgan (Cadeirydd) 
 

Y Cynghorydd M. Webber Y Cynghorydd R. Bevan 
Y Cynghorydd A. Crimmings Y Cynghorydd M. Norris 

Y Cynghorydd R. Lewis Y Cynghorydd C. Leyshon 
Y Cynghorydd G. Hopkins  

 
 

Swyddogion oedd yn bresennol 
 

Mr P Mee, Cyfarwyddwr Cyfadran y Gwasanaethau Cymuned a Gwasanaethau i Blant 
Mr C Hanagan, Cyfarwyddwr Gwasanaeth – Gwasanaethau Democrataidd a Chyfathrebu 

Mr R Evans, Cyfarwyddwr Materion Adnoddau Dynol 
Mr D Powell, Cyfarwyddwr Eiddo'r Cyngor 

Mr S Gale, Cyfarwyddwr Materion Ffyniant a Datblygu 
Mr A Wilkins, Cyfarwyddwr y Gwasanaethau Cyfreithiol 

Mr B Davies, Cyfarwyddwr y Gwasanaethau Cyllid a Digidol 
Ms C Jones, Pennaeth Materion Mynediad a Chynhwysiant 

Mrs A Richards – Cyfarwyddwr Dros Dro – Ysgolion yr 21ain Ganrif a Materion Trawsnewid 
Ms N Goodman - Uwch Swyddog Ysgolion yr 21ain Ganrif 

 
 

21   DATGANIADAU O FUDDIANT  
 

 

 Yn unol â Chod Ymddygiad y Cyngor, cafodd y datganiadau o fuddiant canlynol 
eu gwneud ynglŷn â'r agenda: 

 Datganodd Cynghorydd y Fwrdeistref Sirol R. Bevan fuddiant 
personol ac arhosodd yn y cyfarfod pan oedd yr eitem yn cael ei 
thrafod ac yn destun pleidlais: Eitem - Cyngor Ymgynghorol 
Sefydlog ar Addysg Grefyddol (CYSAG) “Mae fy wyres yn 
mynychu ysgol Eglwys yng Nghymru. Er bod hyn y tu allan i'r 
Fwrdeistref Sirol, mae'n byw yn yr ardal.” 

 Datganodd Cynghorydd y Fwrdeistref Sirol R Lewis fuddiant 
personol ac arhosodd yn y cyfarfod pan oedd yr eitem yn cael ei 
thrafod ac yn destun pleidlais: Eitem - Drafft Cynllun Strategol 
Cymraeg mewn Addysg - “Rwyf ar gorff llywodraethu ysgol y 
cyfeirir ati yn yr adroddiad” 

 Datganodd Cynghorydd y Fwrdeistref Sirol M Webber fuddiant 
personol ac arhosodd yn y cyfarfod pan oedd yr eitem yn cael ei 
thrafod ac yn destun pleidlais: Eitem - Cynllun Rheoli Asedau 
Corfforaethol - “Rwyf ar gorff llywodraethu ysgol y cyfeirir ati yn yr 
adroddiad” 

 

 

22   COFNODION   



 

 
 PENDERFYNODD y Cabinet gymeradwyo cofnodion y cyfarfod a gynhaliwyd ar 

17 a 24 Mehefin yn rhai cywir. 
 

 

23   YMDDIHEURIAD  
 

 

 Daeth ymddiheuriad am absenoldeb gan Gynghorydd y Fwrdeistref Sirol J 
Rosser. 
 

 

24   CYNLLUN BLYNYDDOL BWRDD DIOGELU CWM TAF MORGANNWG 
2021/22  
 

 

 Cyflwynodd Cyfarwyddwr Cyfadran y Gwasanaethau Cymuned a 
Gwasanaethau i Blant Gynllun Blynyddol Bwrdd Diogelu Cwm Taf 
Morgannwg i'r Cabinet, gan atgoffa'r Aelodau o gyfrifoldeb statudol y 
Bwrdd i gyhoeddi Cynllun Blynyddol sy'n nodi ei flaenoriaethau ar gyfer y 
flwyddyn i ddod bob blwyddyn.  
 
Dywedwyd wrth yr Aelodau fod y Bwrdd wedi cydnabod yr anawsterau a'r 
heriau yr oedd asiantaethau partner wedi'u hwynebu dros y flwyddyn 
ddiwethaf, gyda'r Cyfarwyddwr Cyfadran yn esbonio bod Cynllun 
Blynyddol eleni yn cydnabod yr heriau hynny ac yn anelu at ddysgu 
gwersi wedi blwyddyn o alw aruthrol heb ei debyg ar wasanaethau. 
 
Rhoddwyd trosolwg o'r cynllun i'r Aelodau a dywedwyd y byddai cynllun 
gwaith manwl ar gyfer y Bwrdd a'i is-grwpiau yn rhan o'r Cynllun 
Blynyddol. Bydd y cynllun gwaith yn cynnwys y camau gweithredu 
angenrheidiol i gyflawni'r gwelliannau, manylion yr unigolyn cyfrifol, 
amserlenni a dulliau mesur llwyddiant. Bydd cynnydd y cynllun gwaith yn 
cael ei fonitro a'i adolygu bob chwarter a bydd yn sail i'r Adroddiad 
Blynyddol ar gyfer 2021/2022. 
 
Diolchodd yr Aelod o'r Cabinet ar faterion Gwasanaethau Cymdeithasol i 
Oedolion a'r Iaith Gymraeg i'r Bwrdd am gyflwyno'r cynllun gerbron yr 
Aelodau a'r gwaith a wnaed yn ystod y pandemig.  Dywedodd yr Aelod o'r 
Cabinet ei fod yn hyderus y byddai'r Bwrdd yn parhau i gyflawni ar ran 
trigolion Cwm Taf Morgannwg yn unol â'r cynllun newydd, a nododd ei 
fod yn uchelgeisiol ond yn realistig.  
 
Mynegodd yr Aelod o'r Cabinet ar faterion Gwasanaethau i Blant a Phobl 
Ifanc ei diolch a chyfeiriodd at y deilliannau cyraeddadwy yn y cynllun a'r 
trefniadau partneriaeth effeithiol sydd ar waith i helpu i gyflawni'r cynllun 
wrth symud ymlaen. 
  
Yn dilyn trafod, PENDERFYNWYD: 
 
1. Nodi a chymeradwyo cynnwys Cynllun Blynyddol Bwrdd Diogelu 

Cwm Taf Morgannwg ar gyfer 2021/22. 
 

 

25   ADRODDIAD BLYNYDDOL CYNHALWYR CWM TAF MORGANNWG 2020/21  
 

 



 

 Cyflwynodd Cyfarwyddwr Cyfadran y Gwasanaethau Cymuned a 
Gwasanaethau i Blant yr adroddiad blynyddol gerbron yr Aelodau gan 
ofyn am gymeradwyaeth i gyflwyno'r adroddiad i Lywodraeth Cymru.   
 
Dywedodd y Cyfarwyddwr Cyfadran fod Llywodraeth Cymru yn darparu 
cyllid trosiannol o £1 miliwn y flwyddyn i Gymru yn 2020/21 (£161,000 i 
ardal Cwm Taf Morgannwg) i amddiffyn ac adeiladu ar y cynnydd hyd 
yma ac i gefnogi ehangu hawliau Cynhalwyr o dan Ddeddf 
Gwasanaethau Cymdeithasol a Llesiant. Roedd yr adroddiad blynyddol 
gerbron yr Aelodau yn manylu ar sut y gwariwyd y cyllid trosiannol yn 
ardal Cwm Taf Morgannwg yn ystod y flwyddyn. Cafodd yr Aelodau 
wybodaeth am y meysydd gwaith allweddol ledled y rhanbarth a oedd yn 
cynnwys: 

 

 Dyrannwyd tua £135,500 o'r cyllid Grant Cynhalwyr i sefydliadau'r 
trydydd sector yn dilyn proses ymgeisio. 

 Cymorth i annog meddygfeydd i gymryd rhan mewn hyfforddiant 
Ymwybyddiaeth Cynhalwyr achrededig i ddod yn Hyrwyddwyr 
Cynhalwyr. 

 Gwelliannau i'r broses rhyddhau o'r ysbyty ar gyfer cynhalwyr di-dâl.  

 
Siaradodd yr Aelod o'r Cabinet ar faterion Gwasanaethau Cymdeithasol i 
Oedolion a'r Iaith Gymraeg am y cyfle i gydnabod y gwaith a wnaed gyda 
chynhalwyr a phobl agored i niwed ledled y Fwrdeistref Sirol drwy 
gyhoeddi Adroddiad Blynyddol Cynhalwyr Cwm Taf Morgannwg.   
 
Croesawodd yr Aelod o'r Cabinet yr arian a ddyrannwyd i'r trydydd sector 
a soniodd am waith cadarnhaol y trydydd sector a manteisiodd ar y cyfle i 
ddiolch am eu cefnogaeth barhaus. Cyfeiriwyd at y cymorth i annog 
meddygfeydd i gymryd rhan mewn hyfforddiant Ymwybyddiaeth 
Cynhalwyr achrededig i ddod yn Hyrwyddwyr Cynhalwyr.  Croesawodd yr 
Aelod o'r Cabinet y gwelliannau i'r broses rhyddhau o'r ysbyty ar gyfer 
cynhalwyr di-dâl. 
 
Croesawodd yr Aelod o'r Cabinet ar faterion Gwasanaethau i Blant yr 
adroddiad gerbron yr Aelodau a siaradodd yn gadarnhaol am y cynllun 
Cerdyn i Gynhalwyr Ifainc a lansiwyd yn RhCT ym mis Mawrth 2021, sy'n 
cynnig ffordd hawdd i gynhalwyr ifainc ddechrau sgwrs am eu rôl a 
darparu gostyngiadau iddyn nhw mewn siopau lleol gyda'r cerdyn. 
 
Ar ôl trafod, PENDERFYNWYD: 
 
 
1. Cymeradwyo Adroddiad Blynyddol Cynhalwyr Cwm Taf Morgannwg 

2020/21, sef Atodiad 1 yr adroddiad. 
2. Nodi cyhoeddiad Strategaeth ar gyfer Cynhalwyr Di-dâl Llywodraeth 

Cymru ym mis Mawrth 2021 a chydnabod bod y strategaeth yn 
ddogfen allweddol wrth gynllunio a darparu gwasanaethau i 
gynhalwyr ar draws y Cyngor. 

 

 



 

26   Y CYNNIG GWASANAETH ORIAU DYDD I BOBL AG ANABLEDDAU DYSGU  
 

 

 Cyflwynodd Cyfarwyddwr Cyfadran Gwasanaethau Cymuned a Gwasanaethau i 
Blant adroddiad i'r Aelodau sy'n rhannu gwybodaeth a materion allweddol sy'n 
ymwneud â chynnig gwasanaeth oriau dydd cyfredol y Cyngor i bobl ag 
anableddau dysgu. 
 
Esboniodd y Cyfarwyddwr Cyfadran fod y cynnig gwasanaeth oriau dydd 
cyfredol sydd wedi'u lleoli mewn adeiladau yn bennaf ac yn dilyn model 
"canolfan oriau dydd" traddodiadol a oedd yn darparu gwasanaethau i oedolion 
ag anabledd dysgu â chwmpas cyfyngedig i gynnig dewis a rheolaeth a chodi 
dyhead i bobl - mae angen dull mwy arloesol ac ymateb amrywiol. Ar hyn o bryd 
mae Covid-19 wedi effeithio ar allu gwasanaethau oriau dydd i weithredu rhai o'r 
gwasanaethau oriau dydd presennol mewn canolfannau oherwydd y gofynion o 
ran cadw pellter cymdeithasol ac ychwanegwyd y gallai hyn fod â goblygiadau 
tymor hwy. Dywedodd y Cyfarwyddwr Cyfadran ei bod yn bwysig bod y 
Gwasanaethau i Oedolion yn trafod unrhyw wersi ac arfer da sydd wedi dod i'r 
amlwg yn ystod y pandemig er mwyn llywio'r cynnig gwasanaethau oriau dydd 
yn y dyfodol.  
 
Cafodd yr adroddiad ei gyflwyno i'r Aelodau gyda'r bwriad, gyda chytundeb y 
Cabinet, o ofyn iddyn nhw argymell bod y Cyngor yn parhau i ymgysylltu’n 
barhaus gyda phobl ag anabledd dysgu, eu teuluoedd a'u cynhalwyr, staff a 
phartneriaid a llunio strategaeth cyfleoedd oriau dydd newydd i drawsnewid 
cynnig gwasanaethau oriau dydd cyfredol y Cyngor i bobl ag anabledd dysgu a 
sicrhau bod gwasanaethau, yn y tymor byr a'r tymor hir, yn cael eu trefnu a'u 
darparu mewn ffordd sy'n cyflawni'r deilliannau gorau posibl ar gyfer pob 
unigolyn ac yn gwneud y defnydd gorau o adnoddau'r Cyngor. Trafododd 
Cyfarwyddwr Cyfadran lunio strategaeth cyfleoedd oriau dydd ddrafft i'w 
chymeradwyo cyn ymgynghori'n ffurfiol â'r cyhoedd, os oedd yr Aelodau'n 
cytuno. 
 
Dywedwyd wrth yr Aelodau nad oedd y Cyngor yn gallu darparu gwasanaeth 
oriau dydd yng Nghanolfan Oriau Dydd Trefforest ar hyn o bryd oherwydd y 
llifogydd a'r difrod difrifol ym mis Chwefror 2020. Mae'r gwasanaeth yma yn dal i 
fod ar gau dros dro, a byddai hynny'n caniatáu cynnal gwerthusiad pellach pan 
fydd y cynnig strategaeth cyfleoedd oriau dydd ddrafft yn cael ei gyflwyno i'r 
Cabinet i'w gymeradwyo 
 
Siaradodd yr Aelod o'r Cabinet ar faterion Gwasanaethau Cymdeithasol i 
Oedolion a'r Iaith Gymraeg am y thema gyffredin sy'n rhedeg ar draws yr 
agenda drawsnewid a'r gydnabyddiaeth o'r angen i wella'r cynnig y mae'r 
Cyngor yn ei ddarparu i oedolion, yn enwedig pobl hŷn ac agored i niwed, gan 
gynnwys y rhai ag anabledd dysgu.  Ychwanegodd yr Aelod o'r Cabinet ei fod yn 
cael ei gydnabod bod y ddarpariaeth bresennol yn gyfyngedig a chytunodd mai 
dyma'r amser iawn i adolygu a gwella'r gwasanaeth a ddarperir.  Croesawodd yr 
Aelod o'r Cabinet drafodaethau agored gyda defnyddwyr, cleientiaid a'r 
boblogaeth ehangach, i wella'r cyfleoedd sydd ar gael. 

 
PENDERFYNWYD: 

 

1. Trafod yr wybodaeth a ddarperir yn yr adroddiad yma, gan 
gynnwys y crynodeb o arsylwadau allweddol ac adborth o'r 
ymgysylltiad a wnaed yn rhan o weithredu'r Rhaglen Trawsnewid 

 



 

Anableddau Dysgu newydd. 
 

2. Cymeradwyo ymgysylltu'n barhaus â phobl ag anabledd dysgu, eu 
teuluoedd a'u cynhalwyr, staff a phartneriaid a chymeradwyo'r 
cynigion i lunio strategaeth cyfleoedd oriau dydd newydd i 
drawsnewid cynnig gwasanaethau oriau dydd cyfredol y Cyngor a 
darpariaeth y gwasanaeth yn y dyfodol yn Rhondda Cynon Taf fel 
y nodir yn Adran 9 yr adroddiad. 
 

3. Derbyn adroddiad pellach sy'n cyflwyno'r strategaeth cyfleoedd 
oriau dydd ddrafft wedi'i llunio ar y cyd ar gyfer pobl ag anabledd 
dysgu i'w chymeradwyo cyn ymgynghori'n ffurfiol â'r cyhoedd. 
 

4. Cymeradwyo i Ganolfan Oriau Dydd Trefforest aros ar gau dros 
dro a pharhau â threfniadau i gefnogi pobl sydd wedi'u cofrestru 
yng Nghanolfan Oriau Dydd Trefforest a'u teuluoedd a'u cynhalwyr 
i ddiwallu eu hangen asesedig fel y nodir ym mharagraff 7.21 o'r 
adroddiad. 

 
27   CYNLLUN STRATEGOL CYMRAEG MEWN ADDYSG - DRAFFT  

 
 

 Cyflwynodd Cyfarwyddwr Gwasanaeth Dros Dro Ysgolion yr 21ain Ganrif a 
Thrawsnewid ddrafft Cynllun Strategol Cymraeg mewn Addysg (WESP) i'r 
Aelodau. Mae'r cynllun yn ofynnol o dan Adran 84 Deddf Safonau a 
Threfniadaeth Ysgolion 2013. Cafodd yr Aelodau wybod, ers i'r Cyngor osod y 
Cynllun Strategol Cymraeg mewn Addysg cyntaf ger bron Llywodraeth Cymru yn 
2016, mae newidiadau sylweddol wedi bod yn y sector addysg cyfrwng Cymraeg 
ar lefelau lleol a chenedlaethol. Mae'r newidiadau yma wedi'u dylanwadu'n 
bennaf gan ddeddfwriaeth Llywodraeth Cymru, yn enwedig Cynllun Gweithredu 
newydd Cymraeg mewn Addysg a thrwy barhau i roi Rhaglen Ysgolion a 
Cholegau'r 21ain Ganrif ar waith. Roedd angen i ddau brif ffocws newydd y 
Cynllun Strategol Cymraeg mewn Addysg gynnwys ymestyn hyd cylch 
gweithredu'r Cynllun Strategol Cymraeg mewn Addysg o'i dair blynedd gyfredol i 
ddeng mlynedd; a disodli'r ddyletswydd gyfredol ar Awdurdodau Lleol i gynllunio 
darpariaeth eu haddysg cyfrwng Cymraeg yn seiliedig ar alw ar yr amod bod 
Awdurdodau Lleol yn cyflawni targedau sydd wedi'u gosod gan Lywodraeth 
Cymru. Nod y targedau yma yw cynyddu canran y dysgwyr Blwyddyn Un mewn 
addysg cyfrwng Cymraeg yn ystod cyfnod y Cynllun Strategol yma. 
 
Parhaodd y Swyddog drwy rannu trosolwg o ddrafft y Cynllun Strategol Cymraeg 
mewn Addysg gan amlygu'r targed i gynyddu canran y dysgwyr Blwyddyn Un 
mewn addysg cyfrwng Cymraeg a'r saith deilliant neu faes sy'n nodi sut y mae 
disgwyl i Awdurdodau Lleol wella addysg cyfrwng Cymraeg a chyfrwng Saesneg 
yn eu hardal. 
 
Siaradodd y Cyfarwyddwr Gwasanaeth Dros Dro am y gwaith ymgysylltu ar y 
cyd yr oedd angen ei ddatblygu i gynorthwyo i gyflawni'r deilliannau delfrydol a'r 
angen i ymgynghori â'r cyhoedd. 
 
Diolchodd yr Arweinydd i Aelodau Grŵp Llywio'r Cabinet ar faterion y Gymraeg 
am drafod y Cynllun Strategol Cymraeg mewn Addysg drafft a chydnabod y 
sylwadau a gododd o'r cyfarfod. Cafodd y rhain eu rhannu gyda'r Aelodau 
ymlaen llaw. 

 



 

 
Croesawodd yr Aelod o'r Cabinet ar faterion Gwasanaethau Cymuned i 
Oedolion a’r Iaith Gymraeg newid cwmpas y strategaeth i 10 mlynedd a 
siaradodd yn gadarnhaol am y gwaith ymgysylltu â phartneriaid i ddrafftio’r 
cynllun strategol, a oedd wedi creu cynllun cytbwys a realistig.  Roedd 
ymgynghori ymhellach ar y cynllun drafft yn bwysig er mwyn cryfhau 
uchelgeisiau'r Cyngor ymhellach wrth gyflawni targedau Llywodraeth Cymru. 
 
Gwnaeth yr Aelod o'r Cabinet ar faterion Cymunedau Cryfach, Lles a 
Gwasanaethau Diwylliannol sylwadau ar y strategaeth uchelgeisiol gerbron yr 
Aelodau a gwnaeth sylwadau ar y buddsoddiad a wnaed eisoes gan yr 
Awdurdod trwy leoliadau addysg cyfrwng Cymraeg. Mae hyn wedi'i nodi yn y 
cynllun. 
 
PENDERFYNWYD: 

 

1. Nodi cynnwys yr adroddiad yma a'r Cynllun Strategol Cymraeg 
mewn Addysg drafft, sef Atodiad 1 i'r adroddiad. 
 

2. Trafod drafft y Cynllun Strategol Cymraeg mewn Addysg. 
 

3. Cytuno i swyddogion ymgysylltu ag ystod eang o randdeiliaid ar y 
Cynllun Strategol Cymraeg mewn Addysg drafft, ac ymgynghori â 
nhw.  
 

4. Cytuno i adolygu canlyniadau'r ymgynghoriad ar y Cynllun 
Strategol Cymraeg mewn Addysg drafft mewn cyfarfod o'r Cabinet 
yn y dyfodol. 

 
(Noder: At ddibenion tryloywder, roedd sylwadau ac adborth Grŵp Llywio'r 
Cabinet ar faterion y Gymraeg ynghlwm wrth yr hysbysiad o benderfyniad ar 
gyfer yr eitem yma) 

 
 

28   DIWEDDARIAD AR RAGLEN YSGOLION A CHOLEGAU'R 21AIN GANRIF - 
MODEL BUDDSODDI CYDFUDDIANNOL (MIM)  
 

 

 Fe wnaeth Uwch Swyddog Ysgolion yr 21ain Ganrif gyflwyno trosolwg o'r 
adroddiad gyda'r wybodaeth ddiweddaraf am elfen ariannu'r Model Buddsoddi 
Cydfuddiannol ar gyfer Rhaglen Ysgolion a Cholegau'r 21ain Ganrif, mewn 
perthynas â Phrosiect Braenaru Model Buddsoddi Cydfuddiannol y Cyngor.   
 
Dywedwyd wrth yr Aelodau am yr angen i symud y prosiectau braenaru Model 
Buddsoddi Cydfuddiannol i'r cam nesaf yn unol â'r Broses Gymeradwyo ar gyfer 
Prosiectau Newydd fel y nodir yn Atodlen 5 y Cytundeb Partneriaeth Strategol ar 
gyfer cyflwyno adeiladau ysgol newydd ac i gadw ar y trywydd iawn gyda'r 
amserlenni a amlinellir yn y rhaglen ddangosol. 
 
Cyfeiriodd Arweinydd y Cyngor at sylwadau'r Pwyllgor Trosolwg a Chraffu yn 
dilyn eu trefniadau cyn y cam craffu ar yr adroddiad a diolchodd i'r Aelodau am 
eu sylwadau. Cafodd y rhain eu rhannu gydag Aelodau'r Cabinet cyn y cyfarfod. 
 
Cyfeiriodd yr Arweinydd at y tair ysgol newydd sy'n cael eu crybwyll yn yr 

 



 

adroddiad a fydd yn cael eu datblygu ac sydd o fewn meysydd o dyfiant sydd 
wedi'u nodi.  Dywedodd yr Arweinydd mai RhCT oedd un o ddau Awdurdod 
Lleol yn unig a oedd yn parhau gyda'r Model Buddsoddi Cydfuddiannol ac fe 
groesawodd y ffaith bod y Cyngor yn parhau gyda'r buddsoddiad. 
 
Ar ôl trafod, PENDERFYNWYD: 
 

I. Nodi'r wybodaeth sydd wedi ei chynnwys yn yr adroddiad.  
 

II. Nodi'r costau sydd wedi codi hyd yma a'r costau arfaethedig. 
 

III. Cymeradwyo cyflwyno Achos Busnes Amlinellol i Lywodraeth 
Cymru i'w drafod erbyn Gorffennaf / Awst 2021. 
 

IV. Cymeradwyo symud ymlaen i Gam 2 y broses Model Buddsoddi 
Cydfuddiannol gyda Llywodraeth Cymru a phartner sector preifat. 
 

V. Nodi y byddai angen cymeradwyaeth ffurfiol pellach gan y Cyngor 
er mwyn cyflwyno'r Prosiect Braenaru ac i ymrwymo'n gyfreithlon i 
hwyluso'r prosiect, gan gynnwys arwyddo Cytundeb Prosiect. 

 
(Noder: At ddibenion tryloywder, roedd sylwadau ac adborth y Pwyllgor 
Trosolwg a Chraffu ynghlwm wrth yr hysbysiad o benderfyniad ar gyfer yr eitem 
yma) 
 

29   CYNIGION I SEFYDLU DARPARIAETH ADDYSG GYNRADD AR GYFER 
DATBLYGIAD TAI LLANILID  
 

 

 Cyflwynodd Cyfarwyddwr Gwasanaeth Dros Dro Ysgolion y 21ain Ganrif a 
Thrawsnewid ddiweddariad i’r Aelodau ar y cynnig i sefydlu darpariaeth addysg 
gynradd newydd i wasanaethu’r datblygiad tai newydd yn Llanilid, Llanharan. 
Cafodd yr Aelodau wybod y caiff hyn ei wneud, yn y lle cyntaf, trwy ystyried yr 
adeilad newydd a fydd yn cael ei ddarparu gan y datblygwyr tai yn estyniad i'r 
ddarpariaeth ddwy iaith yn Ysgol Gynradd Dolau.   
 
Dywedwyd wrth yr Aelodau am y cyfyngiadau cynllunio roedd y datblygwyr tai a 
oedd yn adeiladu'r ysgol wedi dod ar eu traws ac yn sgil yr oedi ac i liniaru 
unrhyw risgiau posibl, awgrymwyd oedi'r dyddiad gweithredu am dair blynedd, 
sef yr oedi mwyaf a ganiateir o fewn y Cod Trefniadaeth Ysgolion. Bydd hyn yn 
gohirio dyddiad gweithredu'r cynnig tan fis Medi 2024. 
 
Roedd Arweinydd yr ysgol yn cefnogi'r cynnig a'r amserlen newydd. 
 
Siaradodd yr Aelod o'r Cabinet ar faterion Gwasanaethau Cymuned i Oedolion 
a'r Iaith Gymraeg ar yr eitem, fel aelod lleol a chroesawodd yr estyniad. 
 
PENDERFYNWYD: 
 

I. Nodi'r wybodaeth sydd wedi ei chynnwys yn yr adroddiad. 
 

II.  Cytuno i ohirio dyddiad gweithredu'r cynnig hyd at fis Medi 2024. 
 

 

30   CYNNIG I GYNNAL CYNLLUN PEILOT AR GYFER MODEL YSGOL RITHWIR  



 

I WELLA DEILLIANNAU ADDYSGOL PLANT SY'N DERBYN GOFAL  
 

 Fe wnaeth Pennaeth Gwasanaethau Cynhwysiant roi gwybod i Aelodau am y 
cyfle i drafod strategaeth beilot ar y cyd rhwng y Gwasanaethau Addysg a 
Chynhwysiant a Gwasanaethau i Blant i wella deilliannau addysgol plant sy'n 
derbyn gofal (PDG) gan Gyngor Bwrdeistref Sirol Rhondda Cynon Taf trwy greu 
Model Ysgol Rithwir (VSM). 
 
Dywedwyd wrth yr Aelodau y byddai'r cynnig i dreialu model integredig o 
gefnogaeth yn hyrwyddo cyflawniad addysgol PDG sy'n mynychu lleoliadau 
addysgol yn y sir ac y tu allan i'r sir. Esboniwyd hefyd y byddai'r cynnig yn 
hyrwyddo cyfleoedd i ddatblygu arferion mwy cynhwysol mewn ysgolion ac i 
gefnogi gweithredu diwygiadau addysgol ehangach i ddiwallu anghenion 
disgyblion sy'n BDG. 
 
Croesawodd yr Aelod o'r Cabinet ar faterion Gwasanaethau i Blant y peilot a 
chyfeiriodd at yr angen i  wella canlyniadau addysgol plant sy'n derbyn gofal a 
rôl pob Aelod fel rhiant corfforaethol.  Croesawodd yr Aelod o'r Cabinet y 
gwerthusiad yn dilyn y cynllun peilot. 
 
PENDERFYNWYD: 
 

I. Nodi cynnwys yr adroddiad. 
 

ii. Parhau gyda'r cynnig i gynnal cynllun peilot Model Ysgol 
Rithwir i wella deilliannau addysgol plant sy'n derbyn gofal 
(PDG) gan Gyngor Bwrdeistref Sirol Rhondda Cynon Taf. 

 

iii. Derbyn adroddiad pellach yn cyflwyno gwerthusiad o'r 
cynllun peilot Model Ysgol Rithwir i lywio gweithredoedd yn 
y dyfodol.  

 
 

 

31   CYNGOR YMGYNGHOROL SEFYDLOG AR ADDYSG GREFYDDOL 
(CYSAG)  
 

 

 Cyflwynodd y Cyfarwyddwr Gwasanaeth Ysgolion yr 21ain Ganrif a Materion 
Trawsnewid, adroddiad i'r Aelodau yn cynnwys gwybodaeth am ddyletswyddau 
statudol y Cyngor o ran sefydlu Cyngor Ymgynghorol Sefydlog ar Addysg 
Grefyddol (CYSAG). 
 
Dywedodd y Swyddog mai prif swyddogaeth y Cyngor Ymgynghorol Sefydlog ar 
Addysg Grefyddol (CYSAG) oedd 'to advise the authority upon such matters 
connected with religious worship in county schools and the religious education to 
be given in accordance with an agreed syllabus as the authority may refer to the 
Council or as the Council may see fit.' (Dyfyniad o Ddeddf Addysg 1996)  
 
Hysbyswyd yr Aelodau bod newidiadau yn y ffordd y mae cymorth i ysgolion yn 
cael ei drefnu a'i ddarparu wedi arwain at newidiadau yn y ddarpariaeth. Yn 
hytrach na gwasanaeth cynghori sy'n cael ei arwain gan y pwnc, mae'r 
gwasanaeth yn cynnig system hunangynhaliol rhwng ysgolion.  Roedd 
newidiadau o'r fath mewn arferion gwaith wedi ei gwneud yn ofynnol i'r Cyngor 
Ymgynghorol Sefydlog ar Addysg Grefyddol gyflawni ei rôl a'i swyddogaethau 
gydag ysgolion drwy ddefnyddio model ymgynghorol.   

 



 

 
Diolchodd yr Aelod o'r Cabinet ar faterion Gwasanaethau Cymuned i Oedolion 
a’r Gymraeg i Aelodau'r Cyngor Ymgynghorol Sefydlog ar Addysg Grefyddol am 
eu gwaith dros y flwyddyn ddiwethaf. 
 
CYTUNWYD nodi cynnwys Adroddiadau Blynyddol 2019-2020. 
 

32   ADRODDIAD AR GYFLAWNIAD Y CYNGOR – 31 Mawrth 2021 (Chwarter 
4/Diwedd blwyddyn)  
 

 

 Cyflwynodd y Cyfarwyddwr Cyllid a Gwasanaethau Digidol drosolwg o 
gyflawniad y Cyngor o ran materion ariannol a gweithredol ar gyfer y flwyddyn 

ariannol a ddaeth i ben ar 31 Mawrth 2021. 
 
Rhannwyd gyda'r Aelodau fanylion mewn perthynas â chrynodeb 
gweithredol, monitro refeniw, monitro cyfalaf, iechyd sefydliadol, 
blaenoriaethau corfforaethol a gwella ymateb y Cyngor i dywydd eithafol. 
 

Dywedodd y Cyfarwyddwr fod cynnydd da ar draws tair blaenoriaeth 
Cynllun Corfforaethol y Cyngor, sef Pobl, Lleoedd a Ffyniant, lle 
canolbwyntiwyd ar ddarparu cymorth hanfodol i breswylwyr a busnesau i'w 
helpu i wrthsefyll effaith sylweddol Covid-19 ochr yn ochr â pharhau i 
gyflawni prosiectau strategol.  

Yn ôl yr ail ddiweddariad cynnydd ynghylch cyflwyno argymhellion i wella 
ymateb y Cyngor i dywydd garw, roedd y Cyngor mewn lle da, gyda chamau 
allweddol yn cael eu datblygu i ddangos cyfeiriad clir ar gyfer y dyfodol.  

O ran sefyllfa cyllideb refeniw diwedd y flwyddyn, dywedwyd bod gorwariant 
o £0.204 miliwn ar hyn o bryd a'i fod yn cynrychioli sefyllfa well na'r hyn a 
adroddwyd ar gyfer chwarteri 1 i 3 2020/21. Ychwanegodd y Cyfarwyddwr 
fod y sefyllfa yma wedi'i gosod yng nghyd-destun anarferol Covid-19 ac 
mae'n ystyried cyllid ychwanegol gan Lywodraeth Cymru a hawliwyd yn 
ystod y flwyddyn, ac mae hefyd yn adlewyrchu parhad pwysau cyllidebol 
allweddol yn enwedig ar draws y Gwasanaethau i Oedolion a'r 
Gwasanaethau i Blant. Atgoffwyd yr Aelodau y byddai'n hanfodol bwysig bod 
cyllid ychwanegol Llywodraeth Cymru i fynd i'r afael â phwysau costau 
'craidd' yn parhau ar gyfer 2021/22 a thu hwnt, er enghraifft, ar draws 
gwasanaethau gofal cymdeithasol, ynghyd â chyllid ychwanegol Covid-19 i 
ariannu gwariant ychwanegol a cholledion incwm o ganlyniad uniongyrchol i'r 
pandemig.  
 
Gorffennodd y Cyfarwyddwr trwy nodi mai buddsoddiad cyfalaf ar 31 Mawrth 
2021 yw £102 miliwn, sy'n cefnogi gwelliannau gweladwy i seilwaith ac 
asedau, a hynny drwy ystyried cyfyngiadau a gofynion diogelwch Covid-19.  
 
Siaradodd yr Aelod o'r Cabinet dros faterion Eiddo'r Cyngor am yr adroddiad 
cadarnhaol a chyfeiriodd at y meysydd yn yr adroddiad, gan gynnwys y 
gostyngiad mewn gorwariant o gymharu â'r chwarteri blaenorol a'r £102 
miliwn pellach mewn gwariant cyfalaf a oedd yn hwb i'r economi leol.  
Gorffennodd yr Aelod o'r Cabinet trwy gyfeirio at arian Llywodraeth Cymru a 
ddarparwyd eisoes i'r Awdurdod trwy'r pandemig a'r angen i hyn barhau i 
gynnal gwasanaethau. 

 



 

 
Soniodd yr Arweinydd am y flwyddyn anodd wedi'r llifogydd a phandemig 
Covid a soniodd am yr ymdrechion trwy gydol y flwyddyn gan Swyddogion ac 
Aelodau'r Cabinet i gyflawni cyllideb gytbwys.  Manteisiodd yr Arweinydd ar y 
cyfle i wneud sylwadau ar y cymorth a dderbyniwyd gan Lywodraeth Cymru 
a gofynnodd i'r manylion yma fod ar gael i'r cyhoedd, fel yr amlinellir isod. 
 

Cynllun Grantiau        
£ 

miliwn 
Ymdriniaeth 
gyfrifo 

Gwariant Ychwanegol a Cholled  
Incwm (Cronfa Caledi) 

48.967 Mewnol 

Cynllun Ffyrlo 2.026 Mewnol 

Cynllun Bonws Gofal Cymdeithasol 
£500 

2.807 Asiant 

Ychwanegiad at Dâl Salwch 
Statudol 

0.167 Asiant 

Profi mewn Cartrefi Gofal 0.100 Mewnol 

Taliadau Hunanynysu 0.510 Asiant 

Rhyddhad Ardreth Annomestig 
(Manwerthu, Hamdden a 
 Lletygarwch) 

15.920 Asiant 

Grantiau Busnes i Gefnogi 
Busnesau 

73.289 Asiant 

Profi, Olrhain, Diogelu 4.300 Mewnol 

Grantiau i Fusnesau Newydd 0.133 Asiant 

 
 
Fe wnaeth yr Aelod o'r Cabinet ar faterion Menter, Datblygu a Chynllunio 
gydnabod ymdrechion swyddogion i gydbwyso’r gyllideb a siaradodd am y 
prosiectau a gyflwynwyd yng nghanol trefi a meysydd twf eraill ar gyfer yr 
economi leol.  Cyfeiriodd yr Aelod o'r Cabinet hefyd at ddatblygu'r cynnig 
twristiaeth ledled y Fwrdeistref Sirol.  
 
Ar ôl trafod, PENDERFYNWYD: 

 
I. Nodi'r amgylchiadau digynsail parhaus y mae Gwasanaethau'r 

Cyngor yn eu hwynebu o ganlyniad i bandemig Covid-19. 
Refeniw 

II. Nodi a chytuno ar sefyllfa alldro refeniw'r Gronfa Gyffredinol ar 31 
Mawrth 2021 (Adran 2 o'r Crynodeb Gweithredol) gan gynnwys y 
cyllid untro ychwanegol gan Lywodraeth Cymru yn ystod y 
flwyddyn i gefnogi gwasanaethau yn sgil Covid-19. 

Cyfalaf 
III. Nodi sefyllfa alldro cyfalaf y Cyngor fel y mae ar 31 Mawrth 2021 

(Adrannau 3a-e o'r Crynodeb Gweithredol).  
IV. Nodi manylion y Dangosyddion Materion Darbodusrwydd Cylch 

Rheoli’r Trysorlys fel y mae ar 31 Mawrth 2021 (Adran 3f o'r 
Crynodeb Gweithredol).  

Blaenoriaethau'r Cynllun Corfforaethol 
V. Nodi'r cynnydd ar ddiwedd y flwyddyn yn erbyn blaenoriaethau 



 

corfforaethol cytûn (Adrannau 5a-c o grynodeb y Crynodeb 
Gweithredol). 

VI. Nodi'r adroddiad cynnydd i wella ymateb tymor byr a thymor hir y 
Cyngor i ddigwyddiadau tywydd eithafol (adran 6 o'r Grynodeb 
Weithredol) 

 
33   CYNLLUNIO ARIANNOL TYMOR CANOLIG  

 
 

 Fe wnaeth y Cyfarwyddwr Cyllid a Gwasanaethau Digidol, roi diweddariad i'r 
Aelodau Cabinet am y Cynllun Ariannol Tymor Canolig ar gyfer 2021/22 tan 
2024/25, yn seiliedig ar y tybiaethau modelu presennol, cyn pennu'r cynigion 
manwl ar gyfer strategaeth cyllideb 2022/23 yn ystod misoedd yr hydref.   
 
Dywedwyd wrth yr Aelodau bod yr adroddiad a'r 'Cynllun Ariannol Tymor 
Canolig 2021/22 i 2024/25' yn nodi sefyllfa bresennol yr heriau ariannol sy'n 
wynebu'r Cyngor yn y tymor canolig. Nodir yn yr adroddiad ei bod yn debygol y 
byddwn yn wynebu bwlch sylweddol yn y gyllideb yn ystod 2020/21 ac am y 2 
flynedd ddilynol, yn amodol ar lefel y cyllid gan Lywodraeth Cymru.  
 
Ychwanegodd y Cyfarwyddwr y gallai'r strategaeth ragweithiol sydd wedi'i 
mabwysiadu yn ystod y blynyddoedd diwethaf gyflawni arbedion effeithlon 
sylweddol o hyd, trwy adnabod arbedion yn gynnar a thargedu meysydd 
allweddol, canfod ffyrdd newydd o weithio a pharhau gyda phwyslais ar ddulliau 
ataliol.  
 
Nodwyd y byddai'r ffocws yn newid i strategaeth gyllideb 2022/23 ar ôl derbyn y 
Setliad Llywodraeth Leol Dros Dro ac, yn rhan o hyn, yn nodi ystod o opsiynau 
arbed cyllideb i alluogi'r Cyngor i gyflawni cyllideb gytbwys ar gyfer y flwyddyn i 
ddod. 
 
Gwnaeth yr Aelod o'r Cabinet ar faterion Gwasanaethau Corfforaethol sylwadau 
ar yr angen i gydbwyso wrth symud ymlaen a Setliad Llywodraeth Cymru er 
mwyn cynorthwyo i sefydlu cyllideb gytbwys.  Siaradodd yr Aelod Cabinet am y 
bwlch cyllido posibl a allai fod rhwng 2 a 4%. 
 
Cyfeiriodd Arweinydd y Cyngor at y Grant Cynnal Refeniw a'r goblygiadau o ran 
bwlch yn y gyllideb, pwysau cyflog a chwyddiant.  Siaradodd yr Arweinydd am 
sut y gallai adferiad o’r pandemig edrych a’r effaith y gallai ei chael ar y gyllideb 
wrth symud ymlaen a chyfeiriodd hefyd at waith lobïo Cymdeithas Llywodraeth 
Leol Cymru gyda Llywodraeth San Steffan. 
 
Cyfeiriodd Aelodau eraill at y penderfyniadau anodd yr oedd angen eu gwneud 
yn y gorffennol gyda mesurau cyni a diolchwyd i swyddogion am y gwaith gosod 
cyllideb a'r buddsoddiad mewn blaenoriaethau craidd. 
 
Ar ôl trafod, PENDERFYNWYD: 
 

i. Nodi'r sefyllfa bresennol mewn perthynas â'r 'Cynllun Ariannol 
Tymor Canolig 2021/22 i 2024/25' a chael diweddariad pellach 
yn yr hydref yn rhan o'r broses gosod cyllideb flynyddol; a 

 

ii. Nodi y bydd y Cynllun Ariannol Tymor Canolig yn cael ei 
gyflwyno i'r Cyngor ym mis Medi ac yn cael ei adolygu gan 
Bwyllgor Craffu – Cyllid a Chyflawniad yn unol â'u cylch 

 



 

gorchwyl ochr yn ochr â'n trefniadau ymgynghori ar y gyllideb. 
 
 

34   GWAHARDD Y CYHOEDD  
 

 

 PENDERFYNWYD: “Bod y cyfarfod hwn yn cadw aelodau o'r wasg ac aelodau 
o'r cyhoedd allan o ystafell y cyfarfod, dan Adran 100A(4) o Ddeddf Llywodraeth 
Leol (fel y'i diwygiwyd), yn ystod trafod yr agendwm nesaf, ar y sail y byddai'n 
debygol o olygu datgelu gwybodaeth eithriedig yn ôl diffiniad paragraff 12 o Ran 
4 o Atodlen 12A i'r Ddeddf.” 
 

 

35   CYNLLUN RHEOLI ASEDAU CORFFORAETHOL 2018/23: Y DIWEDDARAF 
 

 

 Rhoddodd Cyfarwyddwr Eiddo'r Cyngor drosolwg i'r Aelodau o'r adroddiad 
eithriedig a oedd yn manylu ar y cynnydd yn erbyn themâu allweddol Cynllun 
Rheoli Asedau Corfforaethol 2018/23.   
 
Cofnododd yr Aelodau eu diolch i'r maes gwasanaeth am y gwaith a wnaed yn 
ystod y pandemig i sicrhau diogelwch staff a'r cyhoedd. 
 
Yn dilyn trafodaeth, PENDERFYNWYD nodi cynnwys yr adroddiad. 
 

 

 
 

Daeth y cyfarfod i ben am 12.01pm Y Cynghorydd A Morgan 
Cadeirydd 

 

 


	Cofnodion

